
sabin jacques - soinu joTZAIlea 

«Musika tradizionala kalitatea galtzen ari da Quebecen» 

Soinuaren bidez bere herriko musika erakusteko konpromisoa du Jacquesek; gaur iluntzean Andoaingo Basteron joko du. 
iñaki gurrutxaga - ANDOAIN 

Euskal Herriko Trikiti Elkarteak antolatuta, Rachel Aucoin pianista lagun duela etorri da Euskal Herrira Sabin Jacques. 
Noiz hasi zinen soinua jotzen? 

Osaba batek soinua jotzen zuen, eta harrituta begiratzen nion. Hala, neure buruari soinuarekin saiatu behar nuela esaten nion. Duela hogeita bi urte ikasi nuen. Hasierako bi urteetan eskuinarekin jotzen aritu nintzen, baina, ezkertia naizenez, ezkerrarekin jotzera pasatu nintzen. Soinuari buelta eman nion, eta ziurrenik munduan bakarra izango naiz horrela jotzen. 
Irakaslerik izan al zenuen? 

Ez, nik neronik ikasi nuen, autodidakta naiz. Ikasten hasi nintzenean ez nuen uste soinua jotzeko irakaslerik bazegoenik ere. Regeant Simard herrikideari entzun nion behin soinua jotzen, eta niretzat erreferentzia izan da. Hark ateratzen zuen soinua zoragarria zen. Melodeoia jotzen zuen. Soinuaren ahizpa zaharra da instrumentu hori. 

Quebeceko musika tradizionala lantzen duzu batez ere. 

Hala da. Phillipe Bruno soinu jotzaile handiak konposatutako piezak jotzen ikasi nuen, eta gerora hasi nintzen dantzarako piezak sortzen. Brunok eragin handia izan du nire musikan, asko ikasi dut berarengandik. Tradizio horri eustea da nire konpromisoa. 

Nola gogoratzen dituzu hastapen horiek? 

1986an dantzarako folk talde bat sortu genuen, eta Bulgariara etorri ginen, jaialdi handi batean jotzera, eta gero Europan barrena ibili ginen, Frantzian, Erresuma BatuanÉ Denok Gaspesikoak ginen, herrikoak. 

Harrezkero ia hogei urte pasatu dira, eta egindako lanak asko izan dira. 

Zazpi disko kaleratu ditut hainbat talde eta kolaboratzailerekin. Nire estiloan lan egiten saiatu izan naiz, baina normalean proiektuak berak agintzen du. 
Nola definitzen duzu zure musika? 
Eskoziako eta Irlandako musikaren eragina daukat, baina batez ere Frantziako musikarena. Halako nahasketa bat egiten dut. Frantziatik Quebecera joan zen jendeak osatu zuen musika estiloari jarraitzen diot. 

Quebeceko musika tradizionalaren egoera zer moduzkoa da? 

Disko produkzioa handia da, baina musikoak bakarka hartuz gero ez dira hain onak. Gero eta gehiago daude, baina musika tradizionalarekin lotura dutenak gutxi dira, eta kalitatea galtzen ari da. 

Beraz, kalitatearen aldeko apustua egiten duzue . 

Quebecen badago Montmagny izeneko herri txiki bat. Soinua ardatz duen jaialdi bat egiten dugu bertan, eta hainbat estilotako soinu jotzaileak biltzen gara. Inguru horretako gazteek entzumenarekin lantzen dute musika. Alde horretan soinu egile asko bizi da, museoa dago, jaialdi handi bat egiten da, eta gazteek euren kabuz jarraitzen dute soinua jotzen ikasten. 

Iaz ere, Euskal Herrian izan zinen. 

Iaz hemen izan nintzen Trikiti Elkarteak gonbidatuta, eta Donostian eta Bilbon kontzertu bana eskaini nuen. Euskal Herria eta bertako jendea gustatzen zait, arlo askotan Quebec-en antza handia duelako, jendearen elkartasunean, herriari dioten maiatasunean... 
Eta Euskal Herriko soinu jotzailerik ezagutzen al zenuen? 

Joseba Tapia Lyonen ezagutu nuen, ikastaro batean, eta gero Quebecen elkarrekin ibili ginen. Kepa Junkera Montmagnyko jaialdian ezagutu nuen. 

Zer entzungo du publikoak gaurko kontzertuan? 

Hori sorpresa da! [barrez]. Quebeceko musika estilo ezberdinak erakutsi nahi dizkiot jendeari. Phillipe Brunoren pieza luze bat joko dut, eta nire konposizio propioak ere bai. Euskal kanturen bat jotzen ere ikasi beharko dut. Erakusten badidate prest nago horretarako. 

Bihar, berriz, ikastaro bat eskainiko duzu Zarautzen. 

Gure estiloa ezagutzera ematen saiatuko naiz, azentua transmititzen. Hemen soinu jotzaileek teknika handia dute, eta nik dakidana erakutsiko diet. 

